
 
 
 

BOLEHKAH MENYIMPAN DAGING KORBAN  
LEBIH DARI TIGA HARI? 

 
( Bilangan  304 ) 

 
 بسم االله ، والحمد الله ، والصلاة والسلام على رسول االله ، وعلى آله وصحبه ومن والاه

(Dengan na`ma Allah, Segala puji bagi Allah, Selawat dan salam ke atas 
Rasulullah Shallallahu ‘alaihi wasallam, keluarga, sahabat dan para pengikut Baginda) 
 
 
Ibadat korban disyariatkan untuk dilakukan pada Hari Raya Adhha 
dan hari-hari Tasyriq (11, 12, dan 13 Zulhijjah). Binatang korban 
yang disembelih pada hari-hari tersebut akan diagih-agihkan 
dagingnya kepada saudara mara, jiran, sahabat, kaya ataupun 
miskin yang beragama Islam. 
 
Menurut Imam asy-Syafi‘e Rahimahullah, daging korban itu 
seeloknya tidak melebihi sepertiga untuk dimakan dan disimpan 
oleh orang yang berkorban dan sepertiga dari daging korban itu  
untuk disedekahkan serta sepertiga lagi untuk dihadiahkan. 
 
Perkara yang ingin disentuh di sini, ialah persoalan mengenai 
hukum orang yang berkorban memakan atau menyimpan daging 
korbannya selepas tiga hari setelah ia dikorbankan.  
 
Rasulullah Shallallahu ‘alaihi wasallam pernah melarang 
menyimpan daging korban lebih dari tiga hari, sebagaimana hadits 
yang diriwayatkan oleh ‘Abdullah bin Waqid Radhiallahu ‘anhu, 
beliau berkata: 
 
 
 
 
 



قَالَ  ،ثٍبعد ثَلاَ علَيهِ وسلَّم عن أَكْلِ لُحومِ الضحايا نهى رسولُ االلهِ صلَّى االلهُ
 صدق سمِعت عائِشةَ : فَقَالَت، فَذَكَرت ذَلِك لِعمرةَ:بِي بكْرٍ بن أَعبد االلهِ

أَهلِ الْبادِيةِ حضرةَ الأَضحى زمن رسولِ االلهِ صلَّى  دف أَهلُ أَبياتٍ مِن :تقُولُ
ثًا ثُم  ادخِروا ثَلاَ:سلَّملَيهِ و عالَ رسولُ االلهِ صلَّى االلهُ فَقَ، علَيهِ وسلَّمااللهُ

  ... بِما بقِىتصدقُوا
  )رواه مسلم(

 
Maksudnya: “Rasulullah Shallallahu ‘alaihi wasallam melarang 
dari memakan daging-daging korban selepas tiga hari.” ‘Abdullah 
bin Abu Bakar berkata: “Aku memberitahu perkara itu kepada 
‘Amrah, lalu dia (‘Amrah) berkata: “Dia (‘Abdullah bin Waqid) 
benar, aku pernah mendengar ‘Aisyah berkata: “Pada zaman 
Rasulullah Shallallahu ‘alaihi wasallam telah datang segolongan 
Arab Badawi (kalangan orang Arab yang miskin) berjalan 
perlahan-lahan menuju ke tempat penyembelihan binatang 
korban.” Rasulullah Shallallahu ‘alaihi wasallam bersabda: 
“Kamu simpanlah (daging korban) selama tiga hari, setelah itu 
sedekahkanlah apa yang masih tersisa...” 

(Hadits riwayat Muslim) 
 
Hadits ini menjelaskan bahawa Rasulullah Shallallahu ‘alaihi 
wasallam melarang dari memakan atau menyimpan daging korban 
(bahagian yang disimpan) selepas tiga hari dan Baginda menyuruh 
untuk menyedekahkan lebihan daging korban itu. 
 
Walau bagaimanapun setelah berlalu suatu ketika, Baginda 
Shallallahu ‘alaihi wasallam tidak lagi melarang untuk memakan, 
atau menyimpan daging korban selepas tiga hari. Ini kerana 
larangan Baginda sebelum itu adalah disebabkan menolong orang 
Arab Badawi yang miskin tersebut, sebagaimana hadits yang 
diriwayatkan oleh ‘Abdullah bin Waqid Radhiallahu ‘anhu iaitu 
sambungan bagi hadits yang disebutkan di atas:  
 



... دعا كَانَ بقَالُوافَلَم ولَ االلهِ:ذَلِكسا رخِذُونَ الأَ يتي اسإِنَّ الن  ةَ مِنقِيس
 وما : علَيهِ وسلَّمقَالَ رسولُ االلهِ صلَّى االلهُضحاياهم ويجملُونَ مِنها الْودك فَ

 إِنما نهيتكُم مِن :ثٍ فَقَالَ لُحوم الضحايا بعد ثَلاَ نهيت أَنْ تؤكَلَ:ذَاك قَالُوا
  أَجلِ الدافَّةِ الَّتِي دفَّت فَكُلُوا وادخِروا وتصدقُوا

 )رواه مسلم(
 
Maksudnya: “…Apabila berlalu suatu ketika (iaitu setelah 
larangan menyimpan daging korban), mereka (para sahabat) 
berkata: “Wahai Rasulullah, sesungguhnya orang ramai membuat 
wadah daripada binatang korban mereka dan mengambil 
lemaknya.” Rasulullah bersabda: “Mengapa kamu bertanyakan 
hal ini?” Mereka menjawab: “Dahulu Tuan melarang dari 
memakan daging korban setelah tiga hari.” Baginda bersabda: 
“Sesungguhnya dahulu aku melarang kamu hanyalah kerana (aku 
mahu kamu menyedekahkannya kepada) orang Arab Badawi yang 
memerlukan itu. Sekarang kamu makanlah, kamu simpanlah dan 
kamu sedekahkanlah (daging korban).” 

(Hadits riwayat Muslim) 
 
Hukum Menyimpan Daging Korban Lebih Tiga Hari 
 
Harus memakan atau menyimpan daging korban lebih dari tiga 
hari walaupun pada ketika harga barang-barang naik tinggi.  
 
Ini kerana hadits yang melarang untuk memakan atau menyimpan 
daging korban lebih dari tiga hari itu telahpun dibatalkan 
(mansukh) dengan suruhan Baginda Shallallahu ‘alaihi wasallam 
untuk memakan atau menyimpannya tanpa menghadkan batas 
waktu yang tertentu. Sebagaimana sabda Rasulullah Shallallahu 
‘alaihi wasallam: 
 

  إِنما نهيتكُم مِن أَجلِ الدافَّةِ الَّتِي دفَّت فَكُلُوا وادخِروا وتصدقُوا...

)رواه مسلم(  



 
Maksudnya: “…sesungguhnya dahulu aku melarang kamu 
(memakan atau menyimpan daging korban) hanyalah kerana (aku 
mahu menyedekahkannya) kepada orang Arab Badawi yang 
miskin. Sekarang kamu makanlah, kamu simpanlah dan kamu 
sedekahkanlah.” 

(Hadits riwayat Muslim) 
 
Walau bagaimanapun, jika seseorang itu ingin menyimpan daging 
korban tersebut, maka sunat yang disimpan itu terdiri daripada 
sepertiga bahagian daging korban untuk dimakan. 
 
Oleh yang demikian, tidaklah dilarang (tidak dimakruhkan) apabila 
menyimpan daging korban walaupun lebih dari tiga hari. Walau 
bagaimanapun perlulah diingat, jika ingin menyimpan daging 
korban sunat, seeloknya ia terdiri daripada bahagian daging yang 
bukan untuk disedekahkan atau dihadiahkan. 
 
 
 

 


